
Тошкент архитектура қурилиш институти; 

Бўтаев Усмонжон Хайруллаевич –сиёсий фанлар 
доктори, доцент, Ўзбекистон миллий 
университети кафедра мудири. 

 

ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Oʻzbek xalqining ming yillar davomida yaratgan, avloddan-avlodga oʻtib kelayotgan ijod 

boyliklarini toʻplash, oʻrganish, bu boy xazinalar asosida yosh avlodni maʼnaviy boy, axloqiy 

pok, jismoniy barkamol qilib tarbiyalash bugungi kunning dolzarb masalalaridan biridir. Yosh 

avlodni barkamol insonlar etib tarbiyalashda ajdodlarimizning dono oʻgitlari bilan birga, ular 

tomonidan oʻylab topilgan milliy xalq oʻyinlarining ham oʻrni beqiyosdir. 

Bunday oʻyinlar ming yillar davomida ommalashib, xalqning ijtimoiy hayoti, maishiy 

turmush tarzi negizida taraqqiy etib, bizgacha etib kelgan. Ayniqsa, Navroʻz, sumalak sayllarini 

xalq oʻyinlarisiz tasavvur etish qiyin. Ularning esa sanab sanogʻiga, aytib adogʻiga yetib 

boʻlmaydi. 

Oʻzbekiston Respublikasi Prezidentining 2017-yil 17-fevraldagi PQ-2789-son “Fanlar 

akademiyasi faoliyatini, ilmiy-tadqiqot ishlarini tashkil etish, boshqarish va moliyalashtirishni 

yanada takomillashtirish chora-tadbirlari toʻgʻrisida”gi Qarori hamda 2018-yil 18-yanvar F-

5181-son “Moddiy-madaniy va arxeologiya merosi obyektlarini muhofaza qilish va ulardan 

foydalanishni takomillashtirish toʻgʻrisida”gi Farmoyish asosida hamda Vazirlar 

Mahkamasining meʼyoriy-huquqiy hujjatlarida belgilangan ilmiy-tadqiqot faoliyatini 

rivojlantirish maqsadida xalqimizning boy tarixi va madaniy merosini muhofaza qilish, ilmiy 

oʻrganish, targʻib qilish va boyitib borish borasida mamlakatimizda qator ishlar amalga oshirib 

kelinmoqda.  

Bolalar oʻyinlarida shu bilan bir qatorda yengil hazil, musobaqa, jamoaviy birlikka 

yoʻnaltiruvchi sifatlar koʻproq koʻzga tashlanadi. Oʻzbek xalq oʻyinlarini turlicha tasniflash 

mumkin. Masalan, oʻyin ishtirokchilarning yoshiga nisbatan (bolalar, oʻsmirlar, kattalar), jinsga 

nisbatan (oʻgʻil va qiz bolalar yoki erkak va ayollar), mavsumga nisbatan (bahorgi, qishki, yozgi, 

kuzgi), oʻynaladigan joyga nisbatan (maydon, suv, xona), kasbga nisbatan (dehqon, hunarmand, 

chorvador va boshqa), hududga nisbatan (shimoliy, janubiy, sharqiy). 

Xalq oʻyinlari ajdodlarimizning ming yillar davomida toʻplagan ulkan tarixiy-madaniy 

boyligidir. Ular asrlar mobaynida avlod-ajdodlarimizga maʼnaviy tetik ruh va jismoniy sogʻliq 

ato etib kelgan. Ularni saqlash, asrash, oqilona foydalanish va jonlantirish milliy qiyofamizni 

saqlash demakdir. 

Xalq oʻyinlari oʻzi-oʻzidan shakllanmagan. Ular uzoq vaqt davomida xalq sinovidan 

oʻtgan. Ayniqsa, bolalar oʻyinlari oʻziga xos xususiyatga ega. Xalq oʻyinlari bolalarni yoshligidan 

bir joyga uyushishga, oʻzaro raqobatga, epchillik, chaqqonlik, harakatchanlik va topqirlikka 

oʻrgatadi. Shuningdek, qizlarni oila hayotga tayyorlaydi. 

    XX asrning oxirlarida milliy oʻyinlarning tiklanishiga juda katta eʼtibor qaratildi. 1990-

yillarda dastlab Jizzax viloyatida tashkil etilgan “xalq oʻyinlari musobaqasi”, 1994-yil birinchi 

“Xalq oʻyinlari” Respublika olimpiadasiga aylandi. Unda qadimiy xalq oʻyinlari “Boʻron”, 

“Chavandoz”, “Olib qochar”, “Chunka shuvoq”, “Yelka kurash”, “Qirq tosh”, “Mindi”, 

“Tortishmachoq” kabi turlari boʻyicha musobaqalar oʻtkazilib, gʻoliblar taqdirlangan. 1998-

yilda Termizda “Alpomish” xalq oʻyinlari Respublika olimpiadasi tashkil etilib, “Yoy otish”, 

“Kamondan otish”, “Nishonga urish”, “Olishish”, “Kurash” kabi xalq oʻyinlari turlari musobaqasi 

oʻtkazilgan. 2000 yilda esa bu musobaqa Fargʻona vodiysiga koʻchirildi. Ana shu yillardan 

boshlab oʻzbek xalq oʻyinlarining xalqaro nufuzi ham orta bordi. Bugungi kunda “Kurash” jahon 

olimpiada oʻyinlari safidan munosib oʻrin egalladi. Xalq oʻyinlaridan yana biri “Koʻpkari” 

(uloq)ning esa Markaziy Osiyo geomuhitidagi obroʻyi oshib bormoqda.  

Kishilik jamiyatining barcha bosqichlarida bolalarga oʻzlarining mavjudliklari uchun 

kurashib yashashga toʻgʻri keldi. Bu kurash chaqaloqning goʻdakka, goʻdakning bolaga, bolaning 

oʻspiringa va oʻspirinning jamiyat yukini yelkaga olishiga qadar, asosan jismoniy va maʼnaviy 

chiniqish yoʻsinida kechadi. 

Kurash koʻpincha bolalar hayotining ilk bosqichida oʻyin xarakterida koʻrinadi. Oʻyinlar 

bolalarning jismoniy barkamol boʻlishi uchungina emas, balki aqliy va axloqiy jihatdan 

tarbiyalash uchun muhim ahamiyatga ega. Vohamizda bolalar tomonidan oʻynaladigan milliy 

harakatli oʻyinlar juda koʻp. 

Masalan, “urdi-qochdi”, “kesak qoʻydi”, “gashir qoʻpardi”, “chullik (chillik)”, “gavvosh”, 

“bu nechta”, “oq-terakmi-koʻk terak” va hk. 

Bolalar oʻz tengqurlari bilan, oʻzidan kattalar va oʻzidan kichiklar bilan oʻynaydilar. Shu 

sababli avloddan avlodga oʻtib kelmoqda. 

Bolalar oʻyinlari faqatgina oʻyin boʻla qolmasdan har bir oʻyinni oʻziga xos taʼlimiy va 

tarbiyaviy ahamiyati bor. Masalan, “Bu nechta” oʻyinida bola sanashga oʻrgansa, “Kesak qoʻydi” 

oʻyinida bola topqirlik, sezgirlik va chaqqonlikka oʻrganadi. Bu esa bolani kelajak hayotda yetuk 

inson boʻlib yetishishiga katta yordam beradi[1]. 

Albatta, yuqorida nomlari tilga olingan xalq oʻyinlari katta oʻyin boʻlib sport darajasiga 

yetgan. Ammo, xalq oʻyinlari qadimgi davrlardan buyon bayramlar va toʻy-tomoshalarning 

tarkibiy qismi boʻlib kelgan. Masalan, “Xoʻroz urishtirish”, “Qoʻchqorbozlik”, “It urishtirish” kabi 

musobaqalar bayramlar va toʻylarning yanada qiziqarli oʻtishini taʼminlagan. Shuningdek, 

“Dorboz oʻyin” kabi maxsus oʻyinlar ham xalq orasida mashhur boʻlgan. Yana aholi orasida 

shunday oʻyinlar borki, ularni yoshligida oʻynamagan xorazmlik topilmasa kerak. Biz quyida 

Xorazm xalq oʻyinlarining baʼzi turlari haqida toʻxtalib oʻtamiz.  

Langi – qoʻrgʻoshin va qoʻy junidan iborat kichkina dumaloq koptokcha. Bu oʻyinda 

kamida 2 ta kishi ishtirok etadi. Kim koʻp langini oyogʻidan tushirmay tepib tursa oʻsha koʻp 

ballga ega boʻlib oʻyin gʻolibi hisoblanadi. Hozirgi kunda langi oʻyinida koptokdan ham 

foydalaniladi. 

Oyoq uchi – oʻyinda 7-8 ishtirokchi qatnashadi. Ishtirokchilar aylana shaklida turishadi 

va ulardan biri oʻrtaga tosh tashlaydi. Tosh kimning oyogʻiga tushsa, u ishtirokchilardan 

birining oyogʻiga sakrashi kerak boʻladi. Agar oyogʻini bosa olsa, bosgan ishtirokchi oʻyinda 

qoladi. Oyogʻi bosilgan ishtirokchi esa oʻyindan chiqadi. Oʻyin shu tarzda davom etadi va oxirda 

qolgan ishtirokchi gʻolib boʻladi.  

Urdi-girdi – (“Oyoqdan yopishdi”, “Oʻrta yopar”) unda kamida 3-5 ishtirokchidan 

qatnashadi. Oʻyinda ikki tomonda turgan 2 nafar ishtirokchi oʻrtadagi ishtirokchilarga koptokni 

uloqtiradilar. Koptok tekkan ishtirokchi oʻyinni tark etadi. Oʻrtada qolgan oxirgi ishtirokchiga 

10 marta koptokni uloqtiradilar. Agar oʻsha oʻyinchiga koptok tegmasa, oʻyinni tark etgan 

ishtirokchilar oʻrtaga kiradilar, agar koptok tegsa, u bilan birga oʻyinni tark etgan ishtirokchilar 

ikki tomonda turgan koptok uloqtiruvchilar bilan oʻrin almashadilar. Oʻyin shu tariqa davom 

etadi[2].                          

Biz, biz, biz edik – bu qizlar oʻyini boʻlib, unda bolalar doira shaklida turishadi va 

quyidagi qoʻshiqni aytadilar: 

“Biz biz, biz edik 

Oʻttiz beshta qiz edik. 

Qop-qop ogʻzingni yop, 

Yugurib borib joyingni top” 

Qoʻshiq tugagan zahotiyoq ishtirokchilarning hammasi joyida tosh qotishlari shart. Agar 

ulardan biri kulsa yoki qimirlasa, oʻsha “bochka” boʻladi. Oʻyin shu tariqa davom etadi va oxirda 

qolgan ishtirokchi gʻolib boʻladi[3].  

Kraska-kraska – bu oʻyinda bitta ishtirokchi “eshik “ boʻladi, yana bittasi esa “boʻri” 

boʻladi, qolgan 4-5 ishtirokchilar esa “kraska” boʻlishadi. “Eshik” “kraska” larga ranglardan nom 

beradi. Keyin “boʻri” bir oyoqlab, qoʻllarini tepaga koʻtargan holatda kelib, “eshik”ni taqillatadi. 

“Eshik” undan nima kerakligini soʻraydi. “Boʻri” kraska kerakligini aytadi. Agar boʻri kraska 

nomini toʻgʻri topsa, uni oʻzi bilan olib ketadi va unga quyidagi savollarni beradi:  

– Qayerga bording?  

– Xolamlarnikiga 

– Nima yeding? 

– Osh 

– Menga qani? 

– Qoʻygandim, mushuk yeb ketdi! 

– Hozir men sening oʻzingni yeyman deb boʻri kraskani quvib ketadi. Agar “boʻri”, 

“kraska”ni ushlasa, “boʻri” “kraska” boʻladi va kraska esa boʻri boʻladi. Agar “kraska”, “eshik”ka 

yetib olsa, “kraska”ga boshqa nom beriladi va boʻri oʻz oʻrnida qoladi. Oʻyin shu tariqa davom 

etadi.                                  

Chaqqa tutdi – oʻyinning qoidasi yashirilgan danaklar sonini topishdan iborat. Oʻyinda 

2-3 ishtirokchi qatnashadi va oʻrik danaklaridan foydalaniladi. Bir ishtirokchi qoʻllariga 

chaqqalarni ( danaklar ) yashiradi va boshqa ishtirokchilardan “Chaqqa- chaqqa! Nechta 

chaqqa?” deb soʻraydi. Chaqqalar sonini toʻgʻri topgan ishtirokchi oʻsha chaqqalarga ega boʻladi. 

Keyin esa boshqa ishtirokchi chaqqa tutadi. Oʻyin shu tariqa davom etadi [4].      

Koʻzboylagich – oʻyinning bu turida istagancha bola ishtirok etishi mumkin. 

Ishtirokchilardan bittasining koʻzi roʻmol bilan bogʻlanadi. Koʻzlari bogʻlangan oʻyinchi qolgan 

bolalarni tutishga harakat qiladi. Biror xavf tugʻilib qolganda, bolalar “alanga” deb koʻzi 

bogʻlangan bolani ogohlantirib qoʻyishlari shart. Koʻzi bogʻlangan bola kimni ushlasa, oʻsha 

koʻzboylagʻich boʻladi. Oʻyin shu tariqa davom etadi.  

Koʻzi boyloq bola va shiqildoq – oʻyinida bolalar doira boʻlib, qoʻllarini ushlab turadilar. 

Doira markazida 2 nafar oʻyinchi turadi. Bittasining koʻzi bogʻlangan boʻladi( bu onaboshi 

boʻladi), ikkinchisiga esa shiqildoq beriladi. Oʻyin boshlangach ikkinchi bola doira boʻylab 

shiqildoqni shiqillatib yuguradi, koʻzboylagʻich esa uni quvlaydi va uni tutganidan keyin yangi 

onaboshi saylanadi. Agar onaboshi uzoq vaqtgacha shiqildoqli bolani ushlay olmasa, unda 

ikkala oʻyinchi ham almashtiriladi.  

Kim bir oyoqda tez yuguradi – Ushbu oʻyinda bolalar 2 guruhga teng boʻlinib, bir 

qatordan “start” chizigʻi orqasida saf tortib turadilar. Har bir guruh qarshisiga 5-6 m masofada 

toʻldirma toʻp qoʻyiladi. Oʻyin boshlangach, guruhlarning birinchi turgan oʻyinchilari bir oyoqda 

(oʻng yoki chap oyoqda) toʻldirma toʻpgacha yugurib borib, uning oʻng tomonidan aylanib 

oʻtadilar va orqaga qaytib kelib, ikkinchi oʻyinchilarning qoʻllariga qoʻllarini tekkizib, qatorning 

oxiriga borib turadilar.  

Berilgan vazifani birinchi boʻlib bajargan guruh gʻolib hisoblanadi. Oʻyinning keyingi 

bosqichida boshqa oyoq bilan sakraydilar.                                                

Argʻamchi ustidan sakrash – oʻyinda yoʻgʻon arqon yoki argʻamchining ikki uchidan 2 

bola ushlab, navbat kutib turgan bolalar tomoniga ohista, bir maromda aylantira boshlaydilar. 

Bolalar arqonchaga tegmasdan navbatma-navbat sakraydilar. Arqonchaga kim tegib ketsa, 

arqonchani aylantirayotganlardan biri bilan oʻrin almashadi [5].  

Mushuk uyquda – Bolalar doira ichida turgan bola va mushukning atrofida oʻyinga 

tushib, quyidagi ashulani aytib yuradilar: “Mushuk uxlamoqda, mushuk uxlamoqda, mushuk 

uxlamoqda oʻzining inida” oʻyin boshlandi, degan signaldan soʻng mushuk oʻyinchilarni 

(sichqonlarni) ushlashga harakat qiladi. Sichqonlar har tomonga yugurib ketadilar. Mushuk 

kimga qoʻlini tekkizsa, u mushuk boʻladi va qolgan sichqonlarni tutishga yordam beradi. 

Sichqonlar doiradan chiqib ketganidan keyin, mushuklar orqaga oʻz inlariga — doira markaziga 

qaytadilar. Mushuklar oʻynovchilarning hammasini yoki oʻyinchilarning bir qismini tutguncha 

davom etadi.  

Xoʻrozlar jangi – Ikkitadan oʻquvchi diametri 2 m boʻlgan doira ichiga kirib, bir oyoqda 

turib, ikkinchisini tizzadan bukkan holda koʻtarib turadilar. Qoʻllari orqa tomonda yoki koʻkrak 

oldida qovushtirilgan holatda boʻladi. Oʻyinchilar bir-birlarini yelkalari bilan turtib, doira 

ichidan chiqarib yuborishga yoki raqiblarining ikkinchi oyoqlarini yerga qoʻyishga majbur 

qiladilar. Buni bajara olgan oʻyinchi gʻolib chiqadi va oʻz jamoasiga gʻalaba keltiradi.  

Gʻoʻlachalarni urib tushirish – Oʻyinchilar ikki guruhga boʻlinib, maydonchaning 

chetida turadilar. Guruhlar oʻrtasida yarim metr, narida balandligi 20-30 sm boʻlgan 6-10 ta 

gʻoʻlacha boʻladi. Har bir guruh oʻyinchilari bitta tosh yoki biror nima oladilar. Oldin birinchi 

guruh oʻyinchilari gʻoʻlachani urib yiqitish uchun toʻp otadilar, soʻng ikkinchi guruh oʻyinchilari 

otadilar. Koʻproq gʻoʻlacha urib yiqitgan guruh gʻolib boʻladi.  

Kimning qoʻli kuchli – Bolalar stulda juft-juft boʻlib oʻtiradilar. Bir-birlariga tegib turgan 

tirsaklarini stol ustiga qoʻyib, bir- birlarining barmoqlarini ushlaydilar. Rahbar belgisidan soʻng 

ular bir-birlarining qoʻlini egishga harakat qiladilar. Bunda kuchlilar yutadi[6] . 

Quvlashmachoq – Maydon chiziq bilan chegaralab chiqiladi. Bitta onaboshi – quvlovchi 

tayinlanadi. Boshqa oʻyinchilar uning atrofida doira hosil qilib turishadi. Quvlovchi bir, ikki, uch 

deydi. Hamma bolalar har tomonga yugurib qochishadi, quvlovchi ularni quvlaydi va tutadi. 

Quvlovchi tutib olgan bola quvlovchi boʻladi. Oʻyinni istalgan vaqtgacha oʻynash mumkin.  

“Bahr-u bayt” oʻyinida ishtirokchilar soni cheklanmagan. Oʻyin 2 guruh boʻlib oʻynaladi. 

Bu oʻyin, “Bayt barak” deb ham nomlanadi. Nomidan ham maʼlumki, bu oʻyinda guruhlar bir-

birini sheʼr aytish orqali yengishga harakat qiladi. Qaysi guruh sheʼr aytishdan toʻxtab qolsa, u 

magʻlub sanaladi. Yana bu oʻyinni shahar, gullar, daraxtlar va ismlarni aytish orqali ham oʻynash 

mumkin. Birinchi ishtirokchi aytgan sheʼr qaysi harfda tugasa, raqib guruhi ishtirokchisi aynan 

oʻsha harf bilan boshlanadigan soʻzdan boshlashi shart[7].  

Varrak uchirish – Bolalar varraklarni koʻpincha oʻz qoʻli bilan yasaydilar. Baʼzan 

tayyorini sotib olish mumkin. Varrak uchirish oʻyinida musobaqalashmay, hatto alohida 

mashgʻul boʻlganda ham katta zavq bagʻishlaydi. Ushbu oʻyin guruh yoki yakka tarzda ham 

oʻtkaziladi. Kimning varragi balandga koʻtarilsa va uzoq uchsa oʻsha gʻolibdir [8].  

Tosh qot – Bu oʻyinni koʻproq qizlar oʻynashadi. Uni oʻynashda 5 tadan kam boʻlmagan 

ishtirokchi kerak boʻladi. Oʻyinni boshlash uchun qurʼa asosida oʻyinboshi aniqlab olinadi. Soʻng 

ishtirokchilar aylana hosil qilishadi, oʻyinboshi esa ularni kuzatib turadi. Ishtirokchilar aylanib, 

qoʻl ushlashib qoʻshiq aytishadi. Oʻyinboshi “Toshqot” deyishi bilan ishtirokchilar haykaldek 

qotishi lozim. Oʻyinboshi kimningdir harakatini sezib qolsa, oʻsha ishtirokchi bilan oʻrin 

almashadi. Oʻyinni istalgancha davom ettirish mumkin.  

Oq terakmi, koʻk terak – Oʻyin uchun kamida 10 ta ishtirokchi kerak boʻladi. Oʻyinchilar 

2 guruhga boʻlinib, bir-birlarining qoʻllaridan ushlab turishadi va raqib guruhdan soʻrashadi: 

-Oq terakmi, koʻk terak ? Bizdan sizga kim kerak? 

Qarshi tomon oʻzi istagan kishini chaqiradi: 

-Oq terakmi, koʻk terak ?Sizdan bizga Husnora kerak! 

Chaqirilgan ishtirokchi roʻparada turgan guruh yugurib borib, raqiblarning ushlab 

turgan qoʻllarini uzishi lozim. Agar uzib oʻtsa oʻzi bilan bitta oʻyinchi olib ortiga qaytadi, 

oʻtolmasa oʻzi ham oʻsha guruhda qoladi. Qaysi guruhda ishtirokchi qolmasa oʻsha guruh 

magʻlub sanaladi [9].  

Kimga solay – Bu oʻyin qizlarga xos boʻlib, 3 va undan ortiq ishtirokchilar yordamida 

oʻynaladi. Oʻyin uchun kichkina munchoq (tosh, danak) kerak boʻladi. Oʻyinni boshlab beruvchi 

qiz ikki kafti orasiga munchoq donasini yashiradi. Qolgan ishtirokchilar bir qatorga tizilib, 

kaftlarini tutashtirgan holda ochib oʻtirishadi. Munchoq yashirgan qiz ishtirokchilarni 

tekshirib, quyidagi qoʻshiqni aytadi:  

Solay, solay, kimga solay? Sochi uzun qizga solay...  

U ishtirokchilardan xohlaganining kaftiga munchoqni soladi. Uni olgan qiz ham buni 

sezdirmaydi va payt poylab oʻrnidan turib qochadi. Qaysi qiz tutib undan munchoqni olsa, 

oʻyinboshi boʻladi va yuqoridagi qoʻshiqni aytgan holda qizlar kaftiga munchoq soladi. Shu 

tarzda oʻyin davom etadi [10].  

Chullik – Bu oʻyinda kamida 2 ta odam qatnashadi. Unda 2 ta tayoqdan foydalaniladi. 

Ulardan biri uzunligi yarim metr, ikkinchi tayoq uzunligi esa 25-30 sm boʻladi. Bunda 2 ta gʻisht 

yon tomoni bilan yerga qoʻyiladi va ustiga 25-30 sm boʻlgan tayoq qoʻyiladi. Birinchi ishtirokchi 

uzunligi yarim metr boʻlgan tayoq bilan uni uloqtiradi. Uloqtirilgan tayoqni ikkinchi ishtirokchi 

ushlasa, unga ball beriladi, agar ushlolmasa birinchi ishtirokchi oʻsha tayoq tushgan joygacha 

yarim metrlik tayogʻi bilan sanab boradi va qancha sanagan boʻlsa, u shuncha ballga ega 

boʻladi[11].  

Bektosh oʻyini – Bu oʻyin ham milliy oʻyinlaridan biri boʻlib, bunda kamida 2 kishi 

qatnashadi. Bu oʻyinni asosan qizlar oʻynashadi. Oʻyinning quroli 5 ta toshdan iborat boʻlib, bitta 

tosh “bektosh” deb ataladi va u tosh portlovchi tosh hisoblanib, boshqa toshlar unga tegsa oʻyin 

toʻxtatilib boshidan boshlanadi. Bektosh oʻyini 5 ta bosqichdan iborat. Birinchi bosqichda 

toshlar 2 ta barmoq, 2-bosqichda 3 ta, 3-bosqichda 4 ta va 4-bosqichda 5 ta baroq orasidan 

oʻtishi kerak. Soʻngra hamma tosh yuqoriga otilib oʻng qoʻl kaftining orqa tomoniga 

toʻkilmasdan tushirilishi kerak, shundagina ball toʻplanadi[12].  

Eshak mindi – Bu oʻyinda har jamoada 5 tadan ishtirokchi boʻladi. Birinchi guruh 

ishtirokchilari bir-birini belidan ushlab engashib turishadi. Ikkinchi guruh ishtirokchilari esa 

ularni ustiga minib oʻtirishadi. Agar chavandozlardan biri yiqilsa, unda ikkinchi guruh eshak 

boʻlib, birinchi guruh esa chavandoz boʻladi.  

Xola-xola – Qizlarning eng sevimli oʻyini hisoblanadi. Qizlar bu oʻyinni voyaga yetkunga 

qadar oʻynashadi. Uning hech qanday tartib qoidasi, ishtirokchilar soni va oʻynaladigan vaqtda 

chegara yoʻq. Bu oʻyinda qizlarimiz mehmon kutadilar, mehmonga boradilar, qoʻgʻirchoqlarni 

belanchakka belashadi. Uy supirib, ovqat tayorlaydilar. Xullas, bir gap bilan aytganda, bu oʻyin 

qizlarni real hayotga tayyorlaydi [13]. 

Choʻp duzdi – Bu oʻyinda 2 kishi ishtirok etadi. Yerga kvadrat shakl chiziladi va uning 

qarama – qarshi burchaklarini birlashtiruvchi va tomonlariga parallel chiziqlar oʻtkaziladi. 

Keyin esa choʻplar kvadrat boʻylab burchak yasagan chiziqlarning ustiga qoʻyiladi. Har bir 

ishtirokchida 3 tadan choʻp boʻlishi kerak. “Choʻp duzdi” oʻyinida choʻplar bitta chiziqda tuzilishi 

kerak. Kim birinchi boʻlib tuzsa, oʻsha gʻolib boʻladi. 

Yuqorida sanab oʻtilgan bolalar oʻyinlari bolalarning aqliy rivojlanishida, milliy 

qadriyatlarimizga hurmat ruhida tarbiyalash uchun xizmat qiladi. Shu bilan birga, Xorazm 

viloyatida bolalar sichqon-mushuk, bir oyoqlab sakrash, tayoqdan sakrash, gizlanmajak, kim-

kimdan oʻzar, skakalkada sakrash, qaychi-qaychi, qurbaqa oʻyini, shatak oʻyini, oʻrtadan 

qopchishdi, oʻmbaloq oshmoq, ilon izi boʻlib yurish kabi qadimiy oʻyinlarni ham oʻynaydilar.  

Bugungi kunda bolalar oʻyinlarida ham transformatsiya jarayoni kuchli seziladi. Hatto, 

koʻcha changitib oʻynayotgan bolalarni kamdan–kam koʻramiz. Bugungi kun bolalari 

kompyuter oʻyinlari, internet, telefon, sportning ommaviy turlari yoki bilim olishning turli 

yoʻllari bilan banddirlar.  

Oʻtgan asrning 80-yillariga qadar Xorazmda toʻy marosimlari xalq oʻyinlarisiz 

oʻtkazilmagan. Ammo 80-yillardan boshlab toʻylarda xalq oʻyinlarining oʻrni deyarli qolmadi. 

Ammo, bayramlar va sayllarda “qoʻchqorbozlik” , “xoʻrozbozlik”, “it urishtirish”, “arqon 

tortish”, “polvonlar kurashi ” oʻtkazilib turadi. Keyingi paytlarda Xorazmda “dorboz oʻyini” 

ham yoʻqolib bormoqda. Ammo, “kurash” rivojlanib, sportning mukammal turi darajasiga 

yetmoqda. 

Xalqimizning ming yillar davomida yaratgan ogʻzaki ijod boyliklarini toʻplash, oʻrganish, 

bu xazinadan yosh avlodni maʼnaviy boy, axloqiy pok, jismonan barkamol qilib tarbiyalash 

ishidan samarali foydalanish bugungi kunda oldimizda turgan ham nazariy, ham amaliy 

ahamiyatga ega boʻlgan muhim vazifalardan biri hisoblanadi. 

Xalq milliy harakatli oʻyinlari, raqslari va sport turlari singari oʻzining bitmas — tuganmas bilim 

va tajriba sarchashmasiga ega. Shu boisdan milliy harakatli oʻyinlarni oʻrganish, keng 

jamoatchilik asosida tadqiq qilish, ularni oʻquvchilarning jismoniy madaniyati jarayoniga 

tadqiq etish, ayni muddaodir. Milliy harakatli oʻyinlarni tashkil qilish va oʻtkazishning oʻziga xos 

tomonlari mavjud. Shuning uchun ham, oʻyinning nozik tomonlarini bilishning ahamiyati 

kattadir. 

